
In de eerste maonden van 1998 maekte ik een daegelikse kuiertocht op ’e Delleboerster Heide.
Nao verloop van tied vun ik da’k wat mit dat prachtige plakkien doen mos. Pas in de loop van
2001 kree’k in de gaten hoe a’k d’r vorm an geven moeten zol.

Ik maekte een schets van mien verbelinge van de Delleboeren en toegeliekertied wa’k me d’rvan
bewust dat d’r in de Stellingwarven nog vule meer van die mooie plakkies binnen.

Ik zol d’r misschien wel een serie beelden van maeken kunnen. Een riegel Stellingwarver laand-
schoppen, mar dan niet een realistische weergaove van een laandschop. Et mos een utering van
een gevuul wezen. Een gevuul bi’j een plak. Herinnering of warkelikhied. Vroeger of how. Een
persoonlike vertaeling in een beeld.

In die tied kwam ok de ingeving envraog een dichter om datzelde laandschop te beschrieven. In
die gedichten mos dat gevuul ok zitten. Johan Veenstra zol dat grif wel kunnen. Gelokkig wol
Johan et wel perberen. We praotten over al die mooie plakkies in de Stellingwarven en we bind’r
hennegaon. Et weren altied biezundere mementen awwe d’r op uuttrokken en Johan op et plak
zels et gedicht veurlas. De gedichten die hi’j maekt het, bin veur mi’j altied een inspiraosie veur
mien gedaachten en mien beeldvorming west. En as hi’j et gedicht veurlezen hadde, zee hi’j
altied: ‘En ie weten et: et kan nog honderd keer aanders.’

En zo is et gaon. D’r bin uutaendelik twintig, veurnaemelik keramische, beelden maekt mit as
beginpunt veur elk beeld een plakkien in de Stellingwarven. tk bin wies op et eindrisseltaot van

een biezundere saemenwarking.

Peter Hiemstra



In et naojaor van 2001 kwam keramist Peter Hiemstra bi’j me mit de vraoge a’k wel een projekt
mit him doen wol. Van twintig plakkies in de Stellingwarven, daor as wi’j beidend op wat veur
meniere dan ok wat mit hebben, wol hi’j een beeld maekenen ik mos d’r dan een gedicht of een
serie gedichten bi’j schrieven. Omdat Peter een aorige kerel is, wo’k drekt niet van nee zeggen,
mar et leek me niet best toe. lk hadde as schriever en dichter tot dan toe altied allienig warkt en
zag d’r tegenop om tegere mit iene aanders wat doen te moeten. Ik docht da’k dat niet kunnen
zol.

Mar dat vul arg toe. Et wonderbaorlike was da’k votdaolik zat ingevings hadde. Et warken mit
Peter was meer as genoeglik. Ik leerde zien wark kennen en warderen en leut me makkelik deur
him inspireren. Deur de jaoren henne biwwe tegere naor al die plakkies toe west. Omda’k ze alle-
geer al wel kende, maekte ik eerst vaeke al een perbeersel van een gedicht en dat las ik altied op
et plakkien veur. Daor leut Peter him dan weer deur inspireren.

De twintig plakkies bin veur mi’j in wezen niet meer west as de uutgaankspunten veur de gedich-
ten. Et bin hiele persoonlike gedichten wodden, die over twie kammeraoden, mien moeder en
mien ‘onbekende’ vader gaon, mar ze gaon vanzels ok altied een betien over de bewuste plak-
kies.

Ik bin slimme bliede dat Peter in et naojaor van 2001 bi’j me an de deure kommen is. De gedich-

ten in dit boek zollen aanders nooit schreven wezen.

Johan Veenstra

Peter Hiemstra

Peter Hiemstra is in 1954 geboren in Wolvege en het daor tot zien 192 jaor
woond. Naodat hi’j de keunstakedemie Minerva in Grunningen daon had-
de, is hi’j in 1980 weerommegaon naor de Stellingwarven en in Berkoop
kommen te wonen. Sund die tied warkt hi’j as beeldend keunstener.
Daornaost het hi’j ok altied lesgeven. Tot 2004 het hi’j warkzem west as
keramiekdocenten as konsulent beeldende vorming het hi’j jaorenlaank
keunstedukatieve projekten maekt veur et basisonderwies.

Verschillende opdrachten in de eupenbaore ruumte bin deur him reali-
seerd zoas et beeld veur de oolde zuvelfebriekin Makkinge en et beeld
Kruuspuntin Noordwoolde, tegere mit Johan Veenstra. Peter het verschil-
lende theaterprodukties vormgeven zoas Van den vos Reynaerde veur
Tryateren Richard’s Ring veur et Drents Jeugd Theatergezelschap De Reus.
Hi’j het een stokmennig saemenwarkingsprojekten opzet mit aandere
keunsteners zoas et Voetstukproject uut 2003 mit 8 keramistenen
netuurlik et projekt Longerlaand mit Johan Veenstra. Hi’j het verschillende
expesisies had in binnen- en butenlaand. Zien wark is ankocht deur

perveensies, museums, bedrieven en pattekelieren.

Johan Veenstra

Johan Veenstrawodde in 1946 geboren in Wolvege en woont zien hiele
leven al in Ni'jhooltpae. Hi'j zette in de haast van 1971 uut aende mit zien
schrieveri’je. Eerder dat jaor kwam hi’jin de kunde mit et wark van

H.J. Bergveld en realiseerde hi’j him dat hi’j zien eigen tael niet allienig
praoten mar ok schrieven en lezen kon.

In de loop van de jaoren het hi’j in verschillende kraanten en tiedschriften
verhaelen en kollums schreven. Mit naeme kotte verhaelenin de rebriek
Uut de pultrum van de Stellingwarvenin de Liwwadder Kraante en kollums
in de rebriek Klunderen in dezelde kraante. Meer as bekend wodde hi’j
deur et vertellen van zien stiekelstokkies veur de mikrefoon van Omroep
Frieslaand. Johan Veenstra publiseerde tot now toe 21 boeken: romans,
verhaele- en dichtbundels. In 2006 maekte hi’j grote indrok mit zien
autobiografische roman Een brogge van glas.

Johan Veenstrakreeg verschillende literaire en kulturele priezen.
Behalven dat hi’j bekend as schriever wodde, maekte hi’j ok naeme as

verteller.Meer as twieduzend keer het hi’j argens verteld uut eigen wark.



Titels, materiaolen en maoten beelden Longerlaand Peter Hiemstra.
Alle beelden bin maekt in de periode 2002-2007.

De oolde zeediek — keramiek, metaol, hadstien - 30l x 20b x 2th cm

2. Etgeheim van de Scheene - keramiek, lood, hadstien - 35l x 25b x 43h cm

3. Bootvan O. - keramiek, metaol, reflektor - 331 x18b x 28h cm

4. Debrogge keramiek, metaol, hadstien - 50l x 30b x 45h cm

5. Eilaand in de Lende - keramiek, lood, hoolt - 9 33 x38h cm

6. Veraanderend laandschop keramiek, hadstien, diabas - 541 x32b x 23h cm

7. Ericaweg keramiek, mdf, akriel, lood - 78b x37,5h x 9d cm

8. Et mysterie van vrouw Hennipman - keramiek, hadstien, metaol - 321 x 20b x 26h cm
9. FEtoolde huus - keramiek, iekenhoolt, iekenblad, segarebaanties, speltien, veloers, knikkers - 34,51 x 24,5b x 40h cm
10. Kruuspunt - keramiek, metaol, greniet — 450h cm

1. Wintergedicht - keramiek, hadstien 4ol x 20b x13h

12. Goolden ronde - keramiek, iekenhoolt, kaekies - 641 x 64b x 82h cm

13. Riesberkaampen - keramiek, mdf, akriel - 64h x 38b x gd cm

14. Pingo keramiek, glas, hoolt - 29l x 22b x18h cm

15.- Lux mundi — keramiek, vilt, hadstien — 321 x 32b x37h cm

16. Wat hipt - keramiek, hadstien 4ol x 20b x 26h cm

17. Blauwe bos - keramiek, hadstien, mdf, metaol - 50l x 5ob x 71th cm

18. Raodsel van De Weper - keramiek, metaol, mdf, akriel - 53b x 53h x12d cm

19. Onderwereld - keramiek, metaol, diabas - 48| x15b x 2th cm

20. Qosterse Es - keramiek, mdf, akriel - 53b x53h x26d cm

1. De oolde zeediek —

De oolde zeediek tussen Sliekenborg en Schoterziel wodde in 1702 anlegd. Et duurde tot 1808-1812 eer de diek bestraot wodde. Bi'j de grote waetersnood
van 1825 bleef hi’j behullen, mar de Lendedieken brakken wel deur, dat grote stokken van West-Stellingwarfkwammen onder waeter te staon. Sund 1992
staot d’r een monement op 'e diek as herinnering an pelisieman Harmen Visser, die daor op 16 april 1945 doodscheuten wodde deur Nederlaanse SS-ers.






EEN PLAK OM WEG TE GAON

Dat eindeloze, dat je niet
verschoelen kunnen veur

et geveer dat argens huust:
een roofvoegel die deur

et blauw van de locht zeilt,
et kruus veur een verzetsman
die hier doodscheuten is.

Dat liefdelike, dat je te
vieter nemt en verriefelt:
de slaopende boerderi’jen,
et weerkauwende vee in
et schaad van een boom,
datin twielochten votdrift
op een dekenvan mist.

Dat breekbere, dat je niet
verweren kunnen tegen waeter
en wiend uut et westen,

die zowat vergeten woorden
mitnemen die hier-bi’j-omme
lichtkaans wottel schieten

in de lichte veengrond.

Dat bange maekende laand,
lao’'we votgaon, mien liefste,
oons veur altied verbargen,
dan wi'k mit je slaopen

in een bedde mit laekens

zo wit as et fluitekruud

op disse oolde zeediek.



BOOT IN TWIELOCHTEN

Vanuut et zulvergries van de aovend
veert de boot tot halverwege de revier.

In heur zoemerjurk vol blauwe bloemen
daor as de vlinders op te zette gaon

zwaait ze naor me, lacht ze naor me,
zonder dat ze me bi’j naeme nuumt.

Ik vraog de voegels heur te zeggen
nog wat dichterbi’j te kommen

naor mien kaant van et stille waeter,
mar we bin te diep’ al in de haast.

Ik vraog de wiend heur ter wille
te wezen, mar die is liggen gaon

en de boot drift staorigan weeromme
naor de kaele kaant van de dood.

Een misthoorn toet et grauwe gemis
deur et zulvergries van de aovend.

& 2, De Scheene

De Scheene is een waetertien dat et briedst en et mooist is tussen de dérpen Ni‘jtriene en Munnikeburen. Et was vanoolds een stroompien deur et vene,
dat laeter brieder maekt is veur de turfschippen. An de Scheene liggen de verbouwde boerespullegies en vervenershusies (tenten) en over et reviertien
liggen broggies (dri’jen). Hier woonde eertieds Dirk Kerst Koopmans, de schilder van de Scheene. Hi’j tekende daor wat hi'j daegeliks om him henne zag.

3. Et Wiede van de Lende —

Et oolde volksverhael vertelt dat de Lende greuven is deur twie reuzen, die jaorenlaank as goeie buisies naost mekeer stonnen te scheppen. Mar op een
kwaoie dag kregen ze ommeraek spul omdat de iene de aandere ongelokkigerwieze een schoppe vol grond tegen de huud an smeet. Poerlelk bin ze doe
elk een kaant op vrot, totdat ze de ruzie jaoren laeter bi’jlegd hebben. Mar in tussentied is op die meniere wel et Wiede van de Lende ontstaon.

En we zeden niet vule die aovend,
mar ik had je lief as altied.

Zo lief, da'k mien woorden verleur
zoas de bomen aanst heur blaeden,

et waeter van et meer de schippen
en et peerd in twiedonker

bi’j de hekkedam zien zoemerhaor.
En doe et aachterlocht van je fiets

evenpies laeter de weg ofdaanste,
ha'k et gevuul dat d’r nooit meer

zoe'n zoemeraovend kommen zol.

OVER DINGEN DIE VEURBI’|GAON

En et was op een luusterige naacht
daj’ de stilte zuver heuren konnen.

We stonnen buten onder de bomen,
hullen de aosem in en zeden niks.

Bange misschien dat oonze woorden
et liekwicht in et ongerede brochten.

Toteen voegel dwas deur de stilte
een veurspellend spoor uutzette.

En we zaggen hoe de jaoren vat
op oons kriegen zollen en zwegen,

zodaj’ vanni’js de stilte heuren konnen.

En et zal winter wodden
as oons bloed koolder wodt.

En we zullen de riep weer zien,
et witte veld daor alles mit begon,

dat fladden van wat west het
veur een tel naor boven haelt.
17
En we zullen in de hoge boom
et geluud heuren van die voegel.

Tot et schrille wit van de winter
oons an de ogen zeer doen zal,

et bloed oons in de aoren stolt.

MYTHE

Ik reize over een brogge van glas
deur et duuster van de aovend
en straoten vol sterrestelsels,
tot an et alderlaeste locht

in de uuthoeken van de stad.

As kiender van een oppergod
vri’jen we de liefde leven in,
de zeerte uut oonze huud,
holen we de mythe in staand
totdat et naacht wodden is.

Dan kommen de witte voegels,
die vanuut et hoge noorden

de weg weerommewiezen,

tot over et waeter van de

grote revier in et zuden.

Zolange as de wilde zwannen
jow wereld en die van mi’j

mit mekeer verbienen,
zolange zal de glaezen brogge
oonze liefde dregen.

& 4. Brogge asielzukerscentrum

D’r wodde indertied ommeraek tegen protesteerd dat d’r een AZC kommen zol in et dorp Sunnege, mar et kwam d'r wel. Et AZC wodde eertieds mit Wol-
vege verbunnen deur een brogge over de deurgaonde weg naor De Kuunder. Een brogge tussen twie werelden, daor aj’ niet van ofspringen konnen. Aj’
d’r overhenneleupen, leup ie as et waore deur een soortementkouwe. Now is alles vot, et is krek as hebben asielzukerscentrumen brogge nooit bestaon.

5. Eilaantien in de Lende —

De revier de Lende is ongeveer 150.000 jaor leden ontstaon in de veurlaeste iestied. In de jaoren 1922 tot 1927 wodde de revier kanaliseerd en van zien
kronkels beroofd. Even westelik van de Blesbrogge onder Wolvege, ligt bi’j de jachthaven een mini-eilaantien in de revier. Et is pattekelier bezit en d’r
staon allienig mar wat pollen en een hoolten boothuus op. Van et eilaantien of hej’ een prachtig uutzicht over de Lende in westelike richting op "e Sas an.






SLEUTEL

EILAAND
Ik had die dag lichtkaans
niet ien keer an je docht.
Op et kleine eilaand in de revier In et huus op mien eilaand
het de wiend et verleden votwi’jd leken leven en gedaachten

deur de kieren van et boothuus.
opschoond van een liefde,

Op et plak daor een onbekende heit die niet goed van passe kwam.
zien daegen soms dromerig verdee,
vaalt et laeste schallegien te plak. Mar doe *k de sleutel uutlegde

onder de gimmeleren gieter,
Veur me, op e greens van locht
en waeter, zeilen witte voegels. kwam ie, as indertied,
stiekem mien huus weer in.
Een hiemhond, aachter mi’j,
blaft bange naor zien eigen schaad. Mos ik weer an je daenken,
was et gevuul weeromme,

dat as dujwaeter bi’jtieden
overal deurhenne gaot.

DE VLOCHT VAN VOEGELS

As et waor is wat ze zeggen,
daj’ in de viocht van voegels
de toekomst lezen kunnen...

Misschien daj’ ze heurd hebben,
ze vleugen lege vandemorgen
van et noorden naor et zuden

over et onpeilber diepe waeter
van de dobben, daor ze heur
een tel of wat in spiegelden.

In heur geluud echode weemoed
van een alweer veurbi’je zoemer,
een altied nog geheime liefde.

Mar in heur vlocht et onverzettelike
van et bi’j mekaander blieven
tot an et aende van heur wereld.






"«I
RS
=

Y
-
2 M, - =
Ry "‘S‘s. & !

2 @ N

R N

.
=~

26

& 6. Petgatten onder Wolvege

Even zudelik van Wolvege ligt et netuurgebied de Lendevallei, een grote lappe moeraslaand van 785 bunder daor de Lende dwas deurhenne stroomt. In
de achttiende ieuw bin de meensken hier begonnen mit et winnen van turf. De vervening was in de twintigste ieuw wel zoe’n betien veurbi'j. In de Len-
devallei bin nog vri’j wat eupen petgatten te vienen, dat bin poelen die in de verveningstied uutbaggeld binnen en daor turf uut wunnen is.

7. Vallei-achtig laandschop onder Steggerde —

Et laandschop in de Stellingwarven s slim ofwisselend. Bekend is et coulisselaandschop: hoekies laand tussen boswallen. Mar de Stellingwarven hebben
meer te bieden: in et westen et natte riet- en waeterlaand, in et oosten bossen, heide en zaandverstoevings en onder Steggerde een vallei-achtig laand-

schop. Aj’ op ’e Ericaweg staon en ie kieken in zuudwestelike richting op Willemsoord an, dan ziej’ prachtig glooiende lanen mitin et zuden de bossen var
De lese.

VALLEI

As disse vallei in et westen lag,
z0’k hier mit je wonen willen,

leek et as de dag langer duurde,
de zunne meer wark hadde om

vot te zakken in de donkere bossen,
ha’k meer tied om je lief te hebben,

en zollen we, as et winter wodde,
een almar andikkende sni’jballe

balsturig naor beneden rulen laoten.

Een lawine van liefde die, hoe dichte

ok bi’j de zakkende zunne,
nooit deur de hitte smulten zol.

DROMEN

Bi’j et stille verlaot
kun mien dromen
stokkend spatteren as de

brobbels op et waeter.
Zal blieken da’k niet over
de maone springen kan,

die spiegelt in de vaort.
Daoromme moe’k hier
weg, veurdat et kiend

in mi’j et spoor kwiet
wodt, want dan za’k nooit

meer dromen kunnen over

jow en mi’j en de maone.

BOOM BI’J IEKEN VERLAOT

Op een dagin de zoemer
karfden we oonze naemen
in de baste van een boom.

Totveerin de koolde winter
as raffels mist oons onthoold
staorigan inpakt hebben,

wi’j niks meer weten zullen
van et risselen van zien blad,
et kreunen van zien takken,

zal hi’j weet hebben van oons.
Dawwe mekaander liefhadden
in et zowat maanshoge mais.

Oonze naemen: de jaoren deur
in de ringen van zien stamme,
de cirkels van de tied.

& 8. leken Verlaot

Et leken Verlaot was vanoolds een kleine schutsluus bi'j De Hoeve op et plak daor Noordwoolder Vaort en lekenweg mekaanderkruzen. In de zeuventiende
jeuw is d’r al spraoke van et verlaot. In die tied bin ze mit de vervenings in en om Noordwoolde henne uut aende zet. De turf wodde mit schippen deur de
Noordwoolder Vaort ofvoerd naor de Lende. Vandaege-de-dag veren d'r gien turfschippen meer deur de vaort, mar kuj’ d'r over een fietspad bi’jlanges
peddelen.

9. Et oolde huus —

Veurdat de schaolvergroting toesleug, bewarkten kleine boerties et laand in de Stellingwarven. Et oolde huus van Johan Veenstra was zoe'n klein boere-
spullegien an de Binnenweg in Ni'jhooltpae. Een aentien van de weg of tussen hoge wallen. Totin de vuuftiger jaoren van de veurige ieuw was d'r gien
elektrisch en waeterleiding, mar pietereulielaampen en stallanteerns en veur et waeter een pompe in 't aachterhuus en een regenbak butendeure.

Op et oolde hiem
gruuit de bemoste
appelboom almar
schiever en schiever.

Hier heur ik je stemme
aj’ de kiepen voeren,
‘de matten kloppen,
de prikken hakken.

Hier brekt et locht
in de nao-oorlogse
kleuren van krapte
en kleine dromen.

Tovert wat west het,
van aachter wolkens
vol gries verleden,

evenpies te veurschien.

DE MOEDER, ET HUUS, DE BOOM

In et holst van de naacht
heur ik et krimmeneren

van spanten en stielen,
et kreunen van de koenen

over al die lange jaoren
die votpoest binnen in een

oneindige zee van tied.
Dan heur ik mien moeder,

onder bi’j et trappegat,
mien naeme roepen.

Ik schiete rempend wakker
en komme mit et eerste,

vaele locht weeromme
naor de vroege morgen.

En weer he’k je verteld
van oolde verhaelen:
et wild steigerende peerd,

etinslaon van de bliksem,
de kleurige bloemen,
die 'k veur mien moeder

plokte in et laand bi’j de
diepe drinkerskoele.
Ik hebbe je vraogd

aj’ et kiend in mi’j nog
wel weerommekenden.
En ik luusterde naor

etrisselen van je blad
enik zag de dieze
uut de sloot kommen,

die je woorden verpakte
in klamme watten,
die de zeerte verzaachtten,

de bliksem blusten en
zorgden da’k et peerd
in de macht kreeg.

KRUUSPUNT

Fluuster mien naeme en ik zal et waeter weer stromen laoten,
de kleuren van de regenboge deur mekaander russelen,

de peerdebloemepluusters votblaozen tot buten et dorp.
Fluuster zachies mien naeme as de dag overgaot in de naacht.

In disse deurzichtige naacht za’k een brogge bouwen,

die duzend dromen dregen kan, daor woorden over kunnen
die maone en steerns veur altied verdubbelen zullen.

Zeg me die wondere woorden as de naacht overgaotin de dag.

<& 10. Et kruuspunt in Noordwoolde

leuwenlaank leup de Noordwoolder Vaort dwas deur Noordwoolde en midden in et dérp lag de Heufdbrogge over de vaort. Brogge en vaort bin now al
lange vot. Doe et centrum een jaormennig leden op ’e schoppe gong, is et kruuspunt mooier maekt mit een keunstwark van Peter Hiemstra. Deur dat
keunstwark bin de omtrekken van de oolde withoolten brogge now weer te zien. In een peer baankies is et gedicht Kruuspunt van johan Veenstra zaand-

straold.

11. De Koepelbos —

De Koepelbos ligt an de grote weg van Wolvege naor Oosterwoolde en is ien van de drie parkbossen die et dorp Berkoop riek is. Om 1825 henne het griet-
manmr. ].A. Willinge de bos mit kuierpatties en een mooie viever anleggen laoten. Een protte daggiesmeensken hebben deur de jaorenhenne van de Koe-
pelbos geneuten en generaosies Berkopers hebben d'r vri’jd. Mar dat hebben die daggiesmeensken lichtkaans ok wel daon...

BELON AN EEN TOUWGIEN

We stonnen bi’j de winterdag
veur et raem van de slaopkaemer,

keken over de besni’jde bossen
en huzen van et oolde dorp

en zaggen de maone opkommen.
Hi’j hong hiel lege boven de grond

en ik zee: Awwe d’r een touwgien
anbienen, lopen we d'r zo mit vot.

We trokken oonze leerzens an en
stapten even laeter deur de sni’j

en de stilte van de naacht.
As was et nooit aanders west:

gewoon twie kammeraoden mit
een gele belon an een touwgien.

WOORDEN

'k Was bi’j je die middag,
hadde je anraeken wild,

mit mien hanen en mond
je mooie lief verkennen.

Mar zee allienig mar
da’k hiel arg om je gaf.

Lichtkaans dat die woorden
nog in je huus rondzweven,

ie d'r gien plak veur hebben.
Zet de deuren dan mar los

en laot mien woorden gaon.
As ze de zoemer al overleven,

zullen ze in de koolde haast
verrinneweren en vergaon

as verslonterde vlinders
tussen et blad in de bos.

En aj’ ze al missen zullen:
ik beweer ze wel veur je,

onder et bestreken vuur
van een votstopte liefde.

4

GEHEIM

Now et deurschienende locht
op disse heldere decemberdag
staorigan overgaotin et
schiemerdonker van de aovend,

de bentepollen beriept raeken,
de grondmist omhogens komt
en as een daansende sliert
over et veld rondspoekt,

laaien vanni’js de vlammen op,
die mit lange vuurtongen

alles zuveren en opschonen,

et vroegere ongemak verteren,

et leven licht en deurzichtig
maeken as fonkelni’j glas,
dat tinkelt a’k je naeme
hadop over de heide roep.

Nargens eers blift oons geheim
zo goed en veilig verburgen

as op disse vlakte hier,

in dit stille winterlaand.

12. De Delleboerster Heide

An de noordkaante van de Grindweg ligt tussen Berkoop en Makkinge de Delleboerster Heide, een 195 bunder groot netuurgebied tegen de revier de
Kuunder an mit heide, bos, veenties en een pingoruine. D’r wodt van alles an daon om et kerakter van et oorspronkelike beekdallaandschop op te lappen
en te beholen: de heide wodt plagd, oolde kronkels van de Kuunder en veenties wo’n opschoond. De Delleboerster Heide is een stiltegebied om stille van
te wodden.

13. Riesberkaampen —

Veerweg de meerste dérpen in de Stellingwarven bin wegdérpen, mar d’r kommen ok een stokmennig oolde esdérpen veur, die een protte lieken op "e
esdorpen zoas die in Drenthe veurkommen. De buurtschop Riesberkaampen, noordoostelik van Buil, is daor een veurbeeld van. De hoge es is nog altied
hiel dudelik in et laandschop weeromme te vienen. Riesberkaampen: een mooi plakkien mit een klinkerdiekien, een stokmennig huzen en de es.

NAEME

Aj’ naachs mien naeme kreunen
en ze vragt wie as ik bin,

dan zuj’ verschrikt heur anzien
en zeggen daj’ me niet kennen.

Al zal d’r morgens vroeg
in disse oolde buurtschop

nooit een haene kri’jen.
As et d’r echt toe doen zal

za’k je niet beroepen kunnen,
ligt jow wereld verburgen

aachter et maanshoge gewas
op et glooiende bouwlaand.

Za’k allienig veur de bocht
in et klinkerdiekien staon.

En et was op een winteraovend
dat et veertien van een markloper
uut een boom naor onderen dwarrelde.

Ik kwiam zomar dichterbi’j et geheim
van de steerns boven et winterlaand,
et gelok op ’e bojem van mien hatte.

En ree roekeloos as een jonge god,
zonder dat et ok mar argens kraekte,
over een brogge van fonkelend glas.

Aanderemorgens kwam de zunne op,
een vuurballe vol waarme levenskracht,
en de locht leek blauw van daegen.

VEERTIEN VAN EEN MARKLOPER

Naodat et noorderlocht, helderder
as ooit, mien wereld verlocht hadde,
was et as de steerns zomar doofden.

Ik stuurde berichten van benauwdens
en ontreddering de ruumte in,
die zonder antwoord bleven.

Doe een liefde veurbi’j leek
smoegde en rookte et verlangst,
dat mar gien aske wodden wol.

En et veertien van de markloper
lag schenneleseerd op et beschosselde
gros van et witte winterlaand.

Mar doe kwammen de grote voegels
uut et noorden, die mit woorden,
zuter as hunning, over et waeter

van de taelgreens vleugen
en vertelden dat d’r leven was
op Pluto, op Castor en op Pollux.

De wiend zette an tot een bluster
en raegde et laeste dorre blad
van kreunende decemberbomen.

En et blauwe veertien dwarrelde
speuls over de witte wonderwereld
naor een ni’je vere horizon.

& 14. De Kuunder

De revier de Kuunder is de taelgreens tussen et Friese Frieslaand en de Saksische Stellingwarven. Van et kronkelige reviertien was weinig meer over nao-
dat de Kuunderin de negentiende ieuw kanaliseerd wodde. Dat gebeurde krek as bi’j de Lende mit de schoppe. In 1887 warkten d'r mar liefst 600 man an.
Archeologen hebben bi’j de Kuunder plakken vunnen daor prehistorische jaegers indertied oerossen slaacht hebben.

15. De Schaopedobbe —

De Schaopedobbe, noordoostelik van et dérp Else, is een biezunder gebied van 98 bunder mit heide, bos, veenties en een zaandverstoeving. Wat opvaalt
bin de verschillen in hoogte. Op ’e heidevelden bin grote pollen kroepheide of kri*jeheide te vienen. Veurdat de schaopen van de boeren uut de omgeving
vroeger heur jaorlikse scheerbeurt kregen, wodden ze wusken in et waeter van de dobbe. Daor het de dobbe zien naeme dan ok an te daanken.

NACHTEGAAL

Haj’ niet graeg wat meer vaastighied?
vreug hi’j me.

Ik was even stille en zee:

Et leven ruult zoas et ruult,

mar ik bedoelde wat aanders:

da’k him mien laand zien

laoten wol.

Een oolde dobbe in de naodaegen
van een wonderwaarme zoemer
onder een leistiengrieze locht.

Da’k hier altied wel mit him

wezen wol.

Dat gister veer veurbi’j was

en morgen nog lange niet beston:
dat an disse dag gien aende kwam.

Da’k zeggen wol da’k van
him hul,

As een onsjogge nachtegaal
mit een likkien gooldvarve
op et puntien van de tonge.

ZUTE ZEERTE

Wat doej’ mit mi’j, mien donk’re kammeraod?
Waoromme smoegt d’r now een venebraand,
die niet te blussen is mit louter mar verstaand,
en in de naacht de hieltied hoger viammen gaot?

Ik heur je stemme in et nuneren van et blad
en in de dobbe spiegelt algedurig je gezicht.
Et leven liekt bi’jtieden zo verriefelend licht
dat et mi’j de waorhied haost vergeten lat.

'k Verneem je in mien dromen op e taast,
een zute zeerte is 't die mar niet overgaot.
le bin as 't witte pluus dat in een veentien staot,
niet te berekken, pronkend’ in de vroege haast.

De zwelvers cirkelen ronties deur de locht.
De zoemer die een wond’re laete liefde gaf,
krigt mit heur votgaon dommiet zien beslag.
Verstri'jen mien illusies in heur vliocht,

PEERDEN IN DE SNI’}]

Op die vroege morgen,
doe et krek lochtig was,

de wereld verscheuten
van kleur deur de koolde

vrieslocht uut et oosten,
braandmarkte ik je huud

vurig mit mien lippen,
heurden we bi’j mekeer

as de beide zwatte peerden
in de aldereerste sni’j.

<& 16. Tussen Makkinge en Oosterwoolde

Etkan niet mooier: et Stellingwarver coulisselaandschop in de sni’j. Disse hoeke laand, noardelik van de grote weg naor Oosterwoolde, heurtbi’jet dorps-
gebied van Makkinge. An de aandere kaante van de weg ligt et grondgebied van Langedieke. Schieve tegen dit mooie plakkien over staot de klokkestoel
van Langedieke. Die van Makkinge is lange leden al ofbreuken. Mar zo gaot et: alles raekt vot in de tied en... de sni’j op dit plaetien is al lange smulten.

17. De Blauwe Bos —

Tussende dérpen De Haule, Haulerwiek en Waskemeer ligt een prachtig netuurgebied: de Blauwe Bos of et Hauler Veld. Een gebied mit naald- en loofbos,
heide, waeter en grgslaand. De bos zol zien naeme te daanken hebben an de blauw-achtige sparrebomen zoas doeglas en sitkaspar. Vroeger lag hier in d«

omgeving ok nog de Hauler Poele, mar die is in de veurige ieuw spietig genoeg deur de meensken dichtesmeten.

KREK AS KANDINSKY

En we rieden deur
et gele laand
mit et paorse peerd,

dat verschoel zocht
onder et blad
van een witte boom,

naor de blauwe bos
en de regenboge
in de veerte.

Klein kereltien
bi’j zien moeder
aachter op ’e fiets.

Mit grote ogen
en honderd vraogen,
die as kroepnevels

hiel staorigan
uutwaaieren deur
de stille naacht.

DAVID

Op disse hoge barg
z0oj’ staon moeten,
mooier as de David
van Michelangelo,
mit aachter de barg

de oneindig grote zee.
Want altied a’k je zie,
dan zie 'k de zee.

Et wassende waeter
in schiemerdonker,

roeg helmgros in de
glooiing van de dunen,
woest woddende golven,
die oons overspoelen,
votspatterend broes.

En as vule laeter

een witte stormvoegel
een schrille galp geft,
dan starft et locht,
gaot de wiend liggen,

tintelt me de huud,
pruufik et zoolt

in mien mond,

is et naacht wodden
en hoog waeter,

& 18. De Weperbult

D'r binin et verleden ontelbere vuilniswaegens mit smerigte naor de Weperpoolder reden. Op et stotplak daore wodde de vieze brut jaorenlaank henne-
kieperd. Vandaege-de-dag ligt d’r een hoge heuvel in de poolder. Et stotplak wodde indertied ofdekt mit folie en een barg grond. Van de Weperbult of hej’
een mooi uutzicht over de omgeving. Et is zodoende ien van de attrakties van de gemiente Oost-Stellingwarfwodden.

19. De Kaele Dunen —

De Kaele Dunen of et Aekinger Zaand is een zaandverstoeving van 250 bunder bi’j Appelsche. Et gebied is de laeste jaoren hielemaole opkallefaterd.
Bomen en bos verhinderden zo staorigan dat et zaand nog stoeven wol. Zodoende dreigde een uniek gebied mit zien biezundere plaanten en dieren ver-
leuren te gaon. Daoromme bin d’r duzenden naaldbomen kapt om de wiend zien gang weer gaon laoten te kunnen. Now kan et zaand weer stoeven.

63






NAOZOEMERLAAND

As de zunne morgens in et oosten
opkomt boven de zaandverstoevings,
begint hi’j an zien vurige reize

over dat naozoemerlaand van m’j,

reist hi’j een droom aachternao
overeen huus mit een wilde tuun
vol bloemen en een proemeboom.
Wri'jliggen laankuut in et gros,

waarmen oons zonder woorden,
en zien een tikkeltien verschrikt
an et daeledwarrelende blad
et verstarven van de zoemer.

En de zunne reist mar wieder,
we kieken him spraokeloos nao
tot hi'j in et westen daelezakt
in et waeter van et rietlaand,

om eredaegs diezelde reize over
mien naozoemerlaand te maeken,
altied mar die droom aachternao:
wi’j in de tuun bi’j dat huus

in et gros onder de oolde boom.

DE ES

As oonze liefde ooit opraeken moch,
wat nooit gebeuren mag, mar toch...

zal et november wodden op ’e es.
In et vaele locht van een haastmiddag

zullen zwatte kri’jen op et bouwlaand
om de laeste korrels zaod zuken

en dan hiel staorigan votvliegen
over de bossen, et laand en et waeter,

oneindig veer op et westen an.

20. De Qosterse Es

Zoas bi'j Riesberkaampen al nuumd wodde, kommen in de Stellingwarven veurnaemelik wegdérpen veur, mar d'r bin ok een stokmennig esdérpen. De
Stellingwarver esddrpen liggen in wezen in een overgangsgebied. Vandaor dat ze kenmarken van een wegdorp en een esdérp hebben. De percelen grond
die op ’e es laggen, wodden zowat altied as bouwlaand bruukt en omgeven deur boswallen. De Oosterse Es is ien van de essen van Appelsche.






